
昔漢明帝取宮人賈氏所生之子命馬皇后養之爲子唐

玄宗取楊良媛之子命王皇后養之爲子宋眞宗劉皇后

取李宸妃之子爲子旋皆正位儲宮而三宮妃壓于嫡母

之下未嘗加進位號今日事體正與此同與其曠避久以

待將來未定之天數孰若酌古准今以成目下兩全之美

臣之愚見以爲必如此行萬妥萬當且　皇長子旣以

中宮爲母卽係正嫡所生之母亦自不必加封上則使

中宫安心撫養不必以子非己出爲嫌下則使　皇貴妃

不失尊重不必以母從子貴爲嫌而四方聞之又皆仰服

皇上善處母子嫡庶之閒歡呼祝頌將垂之史冊而有光

矣臣謹遵　諭竝擬傳帖二道以憑採擇然尙望

皇上三思臣言畢竟俯從後著可以曲全恩義鎮服人心

耳奉

聖諭朕覺卿所奏已知道了且一代之興有一代之制我

聖祖垂訓子孫以防僣竊名分之意豈敢背違　祖訓學

他人之假借以僞亂眞哉朕今擇卿所擬前諭正合朕意

朕已批發卿爲朕家事賛畫費心特諭卿知之

禮部欽奉

聖諭將　三皇子一倂暫封爲王以待將來有嫡立嫡無

嫡立長閣臣王錫爵上疏請收囘竝封　聖諭疏曰昨者

--

臣歸至寓所忽有六科給事中一齊來見盛稱　元子封

王從來無此事體　三王竝冊名分如何可辨且責臣蒙

恩如此萬里入　朝乃反爲

皇上賛成如此之疑事粉飾如此之過舉將來萬世誤

國之罪皆歸于臣繼而禮部堂官至亦稱該司議論與科

臣紛紛上疏將來恐又有繼踵而至者臣之初心本以

宗祧大計不欲居名故連日

皇上所諭不傳一人今物議朋興　聖心愈晦不得不略

露前　諭中所云背　祖訓二東宮之說以明此舉原出

睿謀宸斷而諸臣愈生疑慮以爲如此是

皇上萬萬年永無冊立之期反不如去年前年預懸定期

尙有一分指望甚而仰疑

皇上別有他意此非臣之所忍言矣臣聞事必期于先定

而後可以必行言必採于衆入而後可以必信今

皇上自知自信本自洞然而外庭洶洶如此所以然者一

則去年以前原無待嫡之　旨而今忽變前說形跡似乎

可疑二則曾經諸臣累次陳請甚至有以此得罪者

皇上主持獨斷必行之說以勝之而今結局止此衆口安

能遽服三則　歷朝儲位嫡出無幾

皇上六齡正位時亦未嘗言待嫡也今不法近事而遠引

